
ВОВЕД

I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИТЕ ЗА ДОНЕСУВАЊЕ НА ЗАКОНОТ

Законот за јавните набавки („Службен весник на Република Македонија“ бр. 136/07, 130/08, 97/10, 53/11, 185/11, 15/13, 148/2013, 28/2014 и 43/2014) започна да се применува од 1 јануари 2008 година. Во периодот на негова примена беа донесени неколку измени и дополнувања со кои се извршија низа на прилагодувања и подобрувања на законскиот текст, а се воведоа и одредени новини согласно со политиките на Владата на Република Македонија.
Државната комисија за жалби по јавни набавки претставува еден од столбовите за обезбедување законитост и контрола во постапките за доделување договори за јавни набавки и јавно – приватни партнерства. Голем дел од предложените измени и дополнувања се токму на предлог на Државната комисија и истите треба да обезбедат поконкретни правила за нејзината внатрешна организација и функционирање.

Предлог – законот, исто така, содржи и повеќе одредби со кои се воведуваат нови контролни механизми при доделувањето рамковни спогодби, негативни референци, како и при условите за добивање согласност од Советот за јавни набавки.
II. ЦЕЛИ, НАЧЕЛА И ОСНОВНИ РЕШЕНИЈА

Предложените измени и дополнувања на Законот за јавните набавки првенствено се со неколку основни цели:

· да се допрецизираат и подобрат одредени одредби од постојното законско решение согласно со досегашните искуства од примена на законот;

· да се доуреди постапката пред Советот за јавни набавки;

· да се определи пазарот кој е релевантен при вршење на анализата на пазарот заради утврдување на потребата од добивање согласност од Советот,
· да се пропишат подетални правила во делот на работата и одлучувањето на Државната комисија за жалби по јавни набавки при извршување на нејзините надлежности,
· да се доуредат одредени аспекти при користењето рамковни спогодби и
· да се воведе контрола при издавањето и примената на негативните референци.

Предлогот за донесување Закон за изменување и дополнување на Законот за јавните набавки се заснова на основните начела на Законот за јавните набавки, а особено на начелата на транспарентност и рационално трошење на јавните средства. 
III. ОЦЕНКА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОНОТ ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

Предлогот на Законот за изменување и дополнување на Законот за јавните набавки нема да има директни фискални импликации врз Буџетот на Република Македонија, освен за генерален секретар на Државната комисија за жалби по јавни набавки. Во прилог на материјалот е содржан образец на фискални импликации. 

IV. ПРОЦЕНКА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИНОТ НА НИВНОТО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

За спроведувањето на Предлогот на Законот за изменување и дополнување на Законот за јавните набавки не е потребно да се обезбедат дополнителни финансиски средства, освен за плата на генералниот секретар на Државната комисија за жалби по јавни набавки.
ПРЕДЛОГ НА ЗАКОН ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА ЈАВНИТЕ НАБАВКИ

Член 1
Во Законот за јавните набавки („Службен весник на Република Македонија“ број 136/07, 130/08, 97/10, 53/11, 185/11, 15/13, 148/2013, 28/2014 и 43/2014), во членот  1 по зборовите „Бирото за јавни набавки,“ се додаваат зборовите „надлежностите на Советот за јавни набавки,“.

Член 2

Во членот 10-а алинејата 2 се менува и гласи:
„- правното лице остварило повеќе од 80% од вкупниот промет во претходната деловна година за потребите на договорниот орган,“.

Алинејата 6 се менува и гласи:

„- правното лице соодветно го применува овој закон при набавката на стоки, услуги и работи потребни за извршување на договорот.“.

Член 3
Во членот 14 став (1) алинеја 7 по зборовите „користењето на ЕСЈН“ се додава запирка и зборовите „како и обврската од ставот (25) од овој член“. 
Во ставот (5) по зборот „согласност“ се додава запирка и зборовите „и решаваат за работи поврзани за нивната надлежност“.
Ставот (12) се менува и гласи:

„За секој правен основ се поднесува посебно барање за добивање согласност кое се распределува кај членовите и претседателот на Советот по случаен електронски избор и особено содржи:

· податоци за подносителот на барањето (назив на договорниот орган, адреса и седиште, матичен број на договорниот орган, лице за контакт со телефонски број и електронска пошта),

· правен основ за видот на согласноста што се бара,
· предмет на договорот за јавна набавка,
· вид на постапка за доделување на договор за јавна набавка,

· вид на договор за јавна набавка,

· проценета вредност без ДДВ и

· потпис  на одговорното лице и печат.“.
Во ставот (13) првата реченица, зборовите „ја доставува“ се заменуваат со зборовите „доставува извештај за потребата од обезбедување на согласност; образложение за причините за користење на предметните критериуми, барања или услови; записник од спроведениот технички дијалог во случаите каде што неговото спроведување е задолжително согласно со овој закон и“.
Во ставот (14) точката на крајот од реченицата се брише и се додаваат зборовите „во рок утврден од страна на Советот.“.

Во ставот (17) по првата реченица се додава нова втора реченица која гласи:
„Советот носи заклучок при запишување и бришење на стручните лица од Регистарот, продолжување на рокот за одговор на барањето, повлекување на барањето за добивање согласност од страна на договорниот орган и во други случаи при остварување на неговите надлежности за кои согласно со овој закон не е предвидено носење решение.“.
Во ставот (20) зборот „вклучува“ се заменува со зборовите „може да вклучи“.

Во ставот (24) се додава нова реченица која гласи:
„Решението не го содржи идентитетот на стручните лица.“.
Во ставот (28) се додаваат две нови реченици кои гласат:

„Лични податоци на стручните лица кои ќе бидат евидентирани во Регистарот на стручни лица се: име и презиме, датум и место на раѓање, државјанство, адреса на живеење, контакт телефон, електронска адреса, област на специјализација, податоци за завршено образование, работно исуство и неформално образование. Рокот на чување на личните податоци е три години сметано од денот на известувањето за бришење од Регистарот на стручни лица.“.
Член 4

Во членот 15 став (7) зборовите „од ист вид“ се заменуваат со зборовите „поврзани при употреба“.
Член 5

Во членот 18 став (3) точката на крајот од реченицата се заменува со запирка и се додаваат зборовите „освен во случаите кога работите се изведуваат во фази со посебни постапки за доделување договор за јавна набавка.“.
Член 6

Во членот 29-а став (3) по алинејата 7 се додава нова алинеја 8 која гласи:

„- објавува негативна референца во ЕСЈН согласно со условите од овој закон,“.
Член 7
Во членот 36-а ставот (1) се менува и гласи:
„Договорниот орган задолжително бара согласност од Советот пред да го објави огласот за јавна набавка на стоки и доставува соодветно образложение за потребата од набавка за која нема најмалку:

· три производители на пазарот во Република Македонија и три производители на пазарите во странство што можат да ги исполнат барањата од техничките спецификации за поединечен дел кај постапките со барање за прибирање на понуди со проценета вредност до 5.000 евра во денарска противвредност без вклучен ДДВ;

· четири производители на пазарот во Република Македонија и четири производители на пазарите во странство што можат да ги исполнат барањата од техничките спецификации за поединечен дел кај постапките со барање за прибирање на понуди со проценета вредност над 5.000 евра во денарска противвредност без вклучен ДДВ или

· пет производители на пазарот во Република Македонија и пет производители на пазарите во странство што можат да ги исполнат барањата од техничките спецификации за поединечен дел кај отворената и ограничената постапка.“.

Во ставот (2) алинеја 1  по зборовите „економски оператори“ се додаваат зборовите „на пазарот во Република Македонија“.

Во алинејата 2 по зборовите „економски оператори“ се додаваат зборовите „на пазарот во Република Македонија“.

Во алинејата 3 по зборовите „економски оператори“ се додаваат зборовите „на пазарот во Република Македонија“.
Во ставот (3) по зборот „користење“ се додаваат зборовите „по претходна анализа на пазарот“, а зборовите „доколку се исполнети условите од ставовите (1) и/или (2) на овој член“ се бришат.
По ставот (4) се додаваат два нови става (5) и (6) кои гласат:

„(5) Договорниот орган е должен во писмена форма на официјалната адреса за контакт да ги извести економските оператори дека биле вклучени во анализа на пазарот за предметот на набавка за кој се однесува извештајот и да ги покани да учествуваат во предметната постапка.  
(6) Одредбите од ставот (2) на овој член соодветно се применуваат и кај постапките за доделување договори за воспоставување на јавно приватно партнерство.“.
Член 8

По членот 36-а се додава нов член 36-б кој гласи:
„Член 36-б

(1) По исклучок на членот 36-а став (1) на овој закон, договорниот орган задолжително бара согласност од Советот пред да го објави огласот за јавна набавка кој ќе заврши со доделување рамковна спогодба и доставува соодветно образложение за потребата од набавка за која нема најмалку седум производители, даватели на услуги или изведувачи на работи на пазарот во Република Македонија и седум производители, даватели на услуги или изведувачи на работи на пазарите во странство што можат да ги исполнат барањата од техничките спецификации за поединечен дел.


(2) По исклучок на членот 36-а став (2) на овој закон, договорниот орган задолжително бара согласност од Советот пред да го објави огласот за јавна набавка кој ќе заврши со доделување рамковна спогодба доколку предвиди критериуми за утврдување способност, освен лична состојба и способност за вршење професионална дејност, кои може да ги исполнат најмалку седум економски оператори на пазарот во Република Македонија.“. 
Член 9

Во членот 47 по ставот (7) се додаваат два нови става (8) и (9) кои гласат:

„(8) Комисијата за јавна набавка е должна во писмена форма да го извести лицето од членот 29-а на овој закон или раководното лице на организацискиот облик во чии рамки се вршат работи од областа на јавните набавки за исполнетоста на условите за издавање негативна референца од ставот (5) алинеи 1 и 2 на овој член до денот на поднесување на извештајот за спроведена постапка до одговорното лице.
(9) Доколку организацискиот облик нема раководно лице, комисијата за јавна набавка е должна известувањето од ставот (8) на овој член во писмена форма да го достави до одговорното лице на договорниот орган.“.
Ставот (8) станува став (10).

Ставот (9) кој станува став (11) се менува и гласи:
„Негативната референца од ставот (6) на овој член договорниот орган задолжително ја објавува во рок од три работни дена од денот на конечноста на одлуката за избор или за поништување на постапката.“. 


Ставовите (10), (11), (12) и (13) стануваат ставови (12), (13), (14) и (15).
Член 10

Во членот 48 став (11) зборовите „ја доставува во рок од пет“ се заменуваат со зборовите „ја објавува во рок од три“.
Член 11
Во членот 54 ставот (4) се менува и гласи:
„Постапката за доделување договор за јавна набавка започнува со објавувањето на огласот, односно со испраќањето на поканата за доставување понуда кај постапката со преговарање без објавување на оглас.“.

Член 12
Во членот 59 став (3) во првата реченица зборовите „заверен и“ се бришат.
Член 13
Во членот 99 став (4) зборовите „со објавување на оглас “ се бришат.

Во ставот (6) зборовите „алинеи 3 и 4“ се заменуваат со зборовите „алинеја 3“.

Член 14
Во членот 102 став (2) зборовите „ја утврдува единствено способноста за вршење професионална дејност на економските оператори“ се заменуваат со зборовите „не смее да бара гаранција на понудата во форма на банкарска гаранција или депонирани средства“.

Во ставот (4) зборовите „каде што проценетата вредност на договорот за јавна набавка на стоки и услуги е до 20.000 евра во денарска противвредност, а на работи до 50.000 евра во денарска противвредност, без вклучен ДДВ,“ се бришат.
Член 15

Во членот 116 став (1) зборот „три“ се заменува со зборот „две“.
Член 16

Во членот 118 став (1) зборот „три“ се заменува со зборот „седум“.


Ставот (2) се менува и гласи:

„По исклучок од ставот (1) на овој член, договорниот орган може да склучи рамковна спогодба со помалку од седум економски оператори само по претходна согласност од Советот, при што соодветно се применуваат одредбите од членот 14 од овој закон.“.

По ставот (2) се додава нов став (3) кој гласи:

„(3) Рамковната спогодба склучена спротивно на одредбите од овој член ќе се смета за ништовна.“.
Член 17

Во членот 119 став (5) по зборот „понуди“ се додаваат зборовите „и спроведување електронска аукција“.
Член 18

Во членот 120 став (1) алинеја 2 зборовите „ќе овозможи да се поднесат понуди за секој договор за јавна набавка“ се заменуваат со зборовите „не смее да е пократок од осум работни дена за стоки и работи, односно три работни дена за услуги“.
Член 19
Во членот 129 став (2) по зборовите „во истата постапка“ се додава запирка и зборовите „односно во ист дел од постапка“.
Член 20
Во членот 140 ставот (2) се менува и гласи:

„Комисијата, пред да пристапи кон евалуација на понудите, задолжително проверува дали е објавена негативна референца на понудувачите до истекот на крајниот рок за поднесување на понудите, што соодветно го документира како дел од досието на постапката. Комисијата ја проверува валидноста и комплетноста на документацијата за утврдување на способност само на понудувачите за кои не е објавена негативна референца.“. 
Член 21
Во членот 198 по ставот (2) се додава нов став (3) кој гласи:
„(3) Во случаите на дополнителни работи, договорниот орган е должен по претходно барање да добие согласност од Советот пред започнување на постапката со преговарање без претходно објавување на оглас во постапка согласно овој закон.“.
Член 22
Членот 201 се менува и гласи:

„(1) Државната комисија е државен орган кој е самостоен во својата работа и има својство на правно лице. 

(2) Државната комисија има стручна служба. 

(3) Со стручната служба раководи генерален секретар на Државната комисија кој учествува и на седниците на Државната комисија без право на глас.
(4) На вработените во стручната служба се применуваат одредбите од Законот за административни службеници и од Законот за вработените во јавниот сектор.

 (5) Седиштето на Државната комисија е во Скопје.

(6) Државната комисија се финансира од Буџетот на Република Македонија.“.
Член 23
Во членот 202 став (1) точката на крајот од реченицата се заменува со запирка и се додаваат зборовите: „со полно работно време и не можат да имаат друга функција и да бидат вработени на друго работно место, или да добиваат друг надомест, освен платата и надоместоци од повремени едукативни и авторски хонорари“.  

Ставот (6) се менува и гласи:

„Претседателот и членовите на Државната комисија од своите редови избираат заменик-претседател со мнозинство гласови.“.

По ставот (7) се додава нов став (8) кој гласи:

„(8) За време на траењето на мандатот претседателот и членовите на Државната комисија имаат право на плата. Коефициентот за пресметување на плата на Претседателот на Државната комисија изнесува 3,8, а за членовите изнесува 3,7.“.
Член 24
Во членот 205 по ставот (3) се додаваат три нови става (4), (5) и (6) кои гласат:

„(4) Стручната служба на Државната комисија го подготвува годишниот извештај за работата на Државната комисија.

(5) Државната комисија донесува финансиски, стратешки планови и годишна програма за работата на Државната комисија и го организира нивното спроведување.

(6) На финансиските и стратешките планови, како и на годишната програма за работа на Државната комисија согласност дава Собранието на Република Македонија.“. 
Член 25

Во членот 210 алинеја 8 зборовите „став (4)“ се заменуваат со зборовите „ставови (4) и (5)“.
Член 26
Во членот 214 по ставот (4) се додаваат два нови става (5) и (6) кои гласат:

„(5) Примените жалби се заведуваат во деловодната евиденција, се објавуваат на веб-страната на Државната комисија истиот ден кога се примени и по нив се формираат предмети.

(6) Предметот за работа се распределува кај членовите и претседателот на Државната комисија по случаен електронски избор.“.
Член 27
Во членот 215 по зборот „пет“ се додава зборот „работни“.
Се додава нов став (2) кој гласи:

„(2) Во случај на жалба против решение на Советот за јавни набавки, Советот ја доставува потребната документација, при што соодветно се применуваат одредбите од оваа Глава, освен членовите 228 и 229 од овој закон“.
Член 28
Во членот 216 по ставот (5) се додава нов став (6) кој гласи:

„(6) При воспоставување на квалификациски систем, жалбата во однос на дејствијата или пропуштањата за преземање дејствија поврзани со тендерската документација се изјавува во рок од осум дена од денот на приемот на одлуката за прием или одбивање на прием на понудувач во квалификациски систем.“. 
Член 29

Во членот 220 став (1) алинеја 1 по зборот „Советот“ се додаваат зборовите „или да го укине решението на Советот и предметот да го врати на повторно одлучување“.

Во алинејата 7 по зборовите „ја поништи одлуката“ се додаваат зборовите „и да ја поништи целата постапка“.
Член 30

Во членот 222 по ставот (4) се додава нов став (5) кој гласи:

„(5) Ако Советот за јавни набавки не постапи согласно со член 215 од овој закон, Државната комисија по службена должност ќе го укине решението на Советот и предметот ќе го врати на повторно одлучување.“.
Член 31

Во членот 224 став (6) зборот „комплетирањето“ се заменува со зборот „доставувањето“.

Ставовите (7), (8), (9), (10), (11), (12), (13), (14), (15), (16), (17), (18) и (19) се бришат а ставот (20) станува став (7). 
Член 32


Во членот 232-г ставот (1) се менува и гласи:
„Тој што свесно презел дејствија спротивно на овој закон или свесно пропуштил да преземе дејствија кои бил должен да ги преземе согласно овој закон поради што е објавена постапка за доделување договор за јавна набавка на стоки без согласност на Советот во случаите кога техничките спецификации можат да ги исполнат помалку од минималниот број на производители од член 36-а ставот (1) на овој закон и со тоа за себе или за друг ќе оствари поголема имотна корист, или ќе предизвика поголема штета, ќе се казни со казна затвор до една година.“.

Член 33

По членот 232-к се додаваат седум нови члена 232-л, 232-љ, 232-м, 232-н, 232-њ, 232-о и 232-п кои гласат:

„Член 232-л
(1) Тој што свесно презел дејствија спротивно на овој закон или свесно пропуштил да преземе дејствија кои бил должен да ги преземе согласно овој закон поради што е објавена постапка за доделување договор за јавна набавка со рамковна спогодба без согласност на Советот во случаите кога нема најмалку седум производители, даватели на услуги или изведувачи на работи на пазарот во Република Македонија и на пазарите во странство што можат да ги исполнат барањата од техничките спецификации за поединечен дел спротивно на членот 36-б став (1) на овој закон и со тоа за себе или за друг ќе оствари поголема имотна корист, или ќе предизвика поголема штета, ќе се казни со казна затвор до една година.

(2) Ако сторителот со извршување на делото од ставот (1) на овој член остварил за себе или за друг значителна имотна корист, или предизвикал значителна штета, ќе се казни со казна затвор од една до три години.

(3) Ако сторителот со извршување на делото од ставот (1) на овој член остварил за себе или за друг имотна корист од поголеми размери, или предизвикал штета од поголеми размери, ќе се казни со казна затвор од три до пет години.

(4) Тој што делото од ставот (1) на овој член ќе го стори од небрежност ќе се казни со затвор до шест месеци, за ставот (2) со затвор до една година и за ставот (3) со затвор од една до три години.

Член 232-љ
(1) Тој што свесно презел дејствија спротивно на овој закон или свесно пропуштил да преземе дејствија кои бил должен да ги преземе согласно овој закон поради што е објавена постапка за доделување договор за јавна набавка со рамковна спогодба без согласност од Советот во случаите каде се предвидени критериуми за утврдување способност кои може да ги исполнат помалку од седум економски оператори од пазарот во Република Македонија спротивно на член 36-б ставот (2) на овој закон и со тоа за себе или за друг ќе оствари поголема имотна корист, или ќе предизвика поголема штета, ќе се казни со казна затвор до една година.

(2) Ако сторителот со извршување на делото од ставот (1) на овој член остварил за себе или за друг значителна имотна корист, или предизвикал значителна штета, ќе се казни со казна затвор од една до три години.

(3) Ако сторителот со извршување на делото од ставот (1) на овој член остварил за себе или за друг имотна корист од поголеми размери, или предизвикал штета од поголеми размери, ќе се казни со казна затвор од три до пет години.

(4) Тој што делото од ставот (1) на овој член ќе го стори од небрежност ќе се казни со затвор до шест месеци, за ставот (2) со затвор до една година и за ставот (3) со затвор од една до три години.
Член 232-м
(1) Претседателот на комисијата за јавна набавка, неговиот заменик, членовите и нивните заменици кои ќе пропуштат да ги преземат дејствијата од членот 47 ставови (8) и (9) на овој закон поради што не е објавена негативна референца против економски оператор ќе се казнат со казна затвор од една до пет години.

(2) Лицето или раководното лице на организацискиот облик во чии рамки се вршат работи од областа на јавните набавки кое ќе пропушти да објави негативна референца согласно со условите на овој закон и со тоа ќе постапи спротивно на членот 29-а став (3) алинеја 8 од овој закон ќе се казни со казна затвор од една до пет години.

(3) За делото од ставот (2) на овој член одговорното лице кај договорниот орган ќе се казни со парична казна од 7.500 до 15.000 евра во денарска противвредност.
Член 232-н
(1) Тој што свесно презел дејствија спротивно на овој закон или свесно пропуштил да преземе дејствија кои бил должен да ги преземе согласно овој закон поради што е доделена рамковна спогодба без согласност од Советот со помалку од седум економски оператори во случаите на рамковна спогодба со повеќе економски оператори, спротивно на членот 118 став (2) од овој закон и со тоа за себе или за друг остварил поголема имотна корист, или предизвикал поголема штета, ќе се казни со казна затвор до една година.

(2) Ако сторителот со извршување на делото од ставот (1) на овој член остварил за себе или за друг значителна имотна корист, или предизвикал значителна штета, ќе се казни со казна затвор од една до три години.

(3) Ако сторителот со извршување на делото од ставот (1) на овој член остварил за себе или за друг имотна корист од поголеми размери, или предизвикал штета од поголеми размери, ќе се казни со казна затвор од три до пет години.

(4) Тој што делото од ставот (1) на овој член ќе го стори од небрежност ќе се казни со затвор до шест месеци, за ставот (2) со затвор до една година и за ставот (3) со затвор од една до три години.
Член 232-њ
(1) Претседателот на комисијата за јавна набавка, неговиот заменик, членовите и нивните заменици кои ќе пропуштат да утврдат издадена негативна референца против понудувач кој учествува во постапката и со тоа ќе постапат спротивно на членот 140 став (2) од овој закон ќе се казнат со казна затвор од една до пет години.

(2) Одговорното лице кое ќе донесе конечна одлука за избор на понудувач против кој е издадена негативна референца спротивно на одредбите на овој закон ќе се казни со парична казна во износ од 7.500 до 15.000 евра во денарска противвредност.
Член 232-о
Тој што нема да ги достави документите од членот 215 став (1) алинеи 1, 3 и 4 од овој закон до Државната комисија во рок од пет работни дена од приемот на жалбата и со тоа ќе постапи спротивно на членот 215 од овој закон ќе се казни со казна затвор од една до пет години. 

Член 232-п
Доколку Државната комисија не одлучи во роковите утврдени во членот 224 од овој закон, претседателот на Државната комисија и нејзините членови ќе се казнат со казна затвор од една до пет години.“.
Член 34
Претседателот и членовите на Државната комисија именувани до денот на влегувањето во сила на овој закон продолжуваат да ја извршуваат функцијата до истекот на мандатот за кој се избрани.
Член 35

Со влегувањето во сила на овој закон претстанува да важи Правилникот за формата и содржината на известувањето за неодлучување по поднесена жалба („Службен весник на Република Македонија“ број 71/11).
Член 36

Постапките за доделување договори за јавни набавки започнати пред денот на влегувањето во сила на овој закон ќе завршат согласно со Законот за јавните набавки („Службен весник на Република Македонија“ број 136/07, 130/08, 97/10, 53/11, 185/11, 15/13, 148/2013, 28/2014 и 43/2014).

Член 37
Се овластува Законодавно – правната комисија на Собранието на Република Македонија да утврди пречистен текст на Законот за јавните набавки.
Член 38

Овој закон влегува во сила на осмиот ден од денот на објавувањето во „Службен весник на Република Македонија“.
ОБРАЗЛОЖЕНИЕ НА ПРЕДЛОГ ЗАКОНОТ ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА ЈАВНИТЕ НАБАВКИ

I. ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГ ЗАКОНОТ
Предлогот за дополнување на членот 1 од Законот за јавните набавки содржан во членот 1 од предлог – законот е со цел да се додаде Советот за јавни набавки во описот на целите на законот. 

Со членот 2 од предлог – законот се интервенира во членот 10-а од Законот за јавните набавки со цел да се прецизираат два од условите за користење на исклучокот од примена на законот.
Со членот 3 од предлог – законот се вршат повеќе интервенции во членот 14 од Законот за јавните набавки каде се уредени надлежностите на Бирото за јавни набавки и Советот за јавни набавки. Главно, целта на оваа законска одредба е да се доуреди работењето на Советот за јавни набавки и актите кои ги носи. Исто така, се доуредува обемот и начинот на чување на личните податоци што се прибираат во Регистарот на стручни лица согласно со прописите за заштита на личните податоци.
Според членот 4 од предлог – законот, се предлага изменување на член 15 ставот 7 од Законот за јавните набавки со цел да се допрецизира во кои случаи договорниот орган може да пристапи кон групирање на ставките при набавка на лекови, медицински помагала и потрошни медицински материјали.

Со членот 5 предлог – законот се интервенира во ставот 3 од член 18 од Законот за јавните набавки со цел да се допрецизира обврската за внесување на сите ставки од предмерот на ревидираниот проект во случај кога има изведување на работите во повеќе фази, при што за секоја фаза се распишува посебна постапка за доделување договор за јавни набавки.
Со членот 6 од предлог – законот се предлага дополнување на членот 29-а од Законот за јавните набавки со нова надлежност на лицето или организацискиот облик во чии рамки се вршат работи од областа на јавните набавки. Со тоа, овој организациски облик ќе биде одговорен и за навремено објавување негативна референца.
Со членот 7 од предлог – законот се менува членот 36-а од Законот за јавните набавки со цел да се дефинира опфатот на пазарот за кој се однесува обврската за барање за добивање согласност, како и обврска за известување на економските оператори кои биле предемет на анализа на пзазарот. Исто така, се предвидува овие одредби соодветно да се применуваат и кај постапките за ЈПП.
Со членот 8 од предлог- законот се предлага воведување на нов член 36-б со кој се предвидуваат посебни услови за барање за добивање согласност во случаите кога договорниот орган планира постапката да ја заврши со доделување рамковна спогодба. Посебните услови се состојат во тоа што минималниот број производители или економски оператори што се бараат е повисок од условите во членот 36-а.

Членот 9 од предлог – законот, со кој се интервенира во членот 47 од Законот за јавните набавки, е во насока на уредување како мора да постапи комисијата за јавна набавка доколку во текот на постапката утврди дека постојат услови за издавање на негативна референца против одреден економски оператор. Исто така, се крати рокот за објавување негативна референца на три работи дена од конечноста на одлуката за избор или за поништување на постапката.

Со членот 10 од предлог – законот се предлага кратење на рокот за објавување негативна референца во текот на релизација на договорот од пет на три работни дена од денот на наплата на банкарската гаранција за квалитетно извршување на договорот.

Членот 11, со кој се предлага измена на членот 54 став 4 од законот, има за цел да утврди кој момент се смета за почеток на постапката за доделување договор за јавна набавка.

Според членот 12 од Законот за јавните набавки се врши доусогласување на член 59 ставот 3 од Законот за јавните набавки со Законот за трговските друштва во однос на користењето на службен печат на правните лица во правниот промет на Република Македонија за заверка на понудите во постапките за доделување договори за јавни набавки.

Со членот 13 од предлог – законот се интервенира во членот 99 ставовите 3, 4 и 6 од Законот за јавните набавки поради техничко услогласување на членот 99 со претходните измени на законот.
Со членот 14 од предлог – законот се интервенира во членот 102 од Законот за јавните набавки со цел да се овозможи утврдување на сите видови критериуми за способност кај постапките со барање за прибирање понуди со проценета вредност до 5.000 евра. Начинот на докажување на способноста кај овие постапки доколку се прифати предложеното решение ќе биде ист како кај постапките со барање за прибирање понуди до 20.000 евра за стоки и услуги и до 50.000 евра за работи со поднесување изјава за личната состојба.

Со членот 15 од предлог – законот се интервенира во членот 116 став 1 од Законот за јавните набавки заради намалување на максималниот рок на кој може да се склучи рамковна спогодба од три на две години.

Според членот 16 од предлог – законот, со кој се интервенира во членот 118 од Законот за јавните набавки, се предлага заострување на условите за користење рамковни спогодби. Имено, се зголемува на минималниот број на економски оператори кои ќе се јават како страна во рамковната спогодба од три на седум, а во случај да нема седум, договорниот орган е должен да побара претходна согласност од Советот пред да пристапи кон склучување на рамковната спогодба.
Со членот 17 се предлага појаснување на обврската за спроведување електронска аукција при доделување на поединечните договори врз основа на повеќекратна рамковна спогодба во членот 119 став 5 од Законот за јавните набавки.

И членот 18 е во насока на доуредување на доделувањето поединечни договори врз основа на рамковна спогодба, и тоа со утврдување на минимални рокови при „мини – тендерите“ од осум работни дена за стоки и работи и три работни дена за услуги.

Според член 19 од предлог – законот се предлага допрецизирање на член 129 ставот 2 од Законот за јавните набавки за изјавата за независна понуда.
Со членот 20 од предлог – законот се предлага менување на ставот 2 од член 140 од Законот за јавните набавки со цел дјасно да се утврди обврската комисијата за јавна набавка да провери дали против понудувачите кои учествуваат во постапката е издадена негативна референца.

Членот 21 од предлог – законот има за цел да се допрецизира членот 198 во однос на користењето на постапката со преговарање без претходно објавување на оглас кај секторските договорни органи и нивната обврска да побараат согласност од Советот во случај на дополнителни работи.
Со членот 22 од предлог – законот се менува членот 201 од Законот за јавните набавки со цел да се доуредат прашањата за стручната служба на Државната комисија за жалби по јавни набавки, нејзините работни задачи, како и седиштето и начинот на финансирање на Комисијата.

Според членот 23 од предлог – законот се предлага интервенција во членот 202 од Законот за јавните набавки во насока на дефинирање на работењето на претседателот и членовите на Државната комисија, како и уредување на нивната плата.
Според членот 24 од предлог – законот се предлага додавање на три нови става во членот 205 од Законот за јавните набавки во која се доразработуваат активностите на Државната комисија за донесување на финансиски и стратешки планови, како и предлагање иницијативи за измени и дополнување на прописите за јавни набавки до надлежните органи. 

Со членот 25 од предлогот техички се доуредува членот 210 алинеја 8 од Законот за јавните набавки.

Со членот 26 од предлог – законот се предвидува додавање два нови става во членот 214 од Законот за јавните набавки во однос на начинот на постапување со добиените жалби од страна на Државната комисија за жалби по јавни набавки.

Членот 27 од предлог – законот, со кој се интервенриа во членот 215 од Законот за јавните набавки се уредува начинот на постапување на Советот за јавни набавки при евентуална жалба од договорен орган кој е незадоволен од решението на Советот.

Членот 28 од предлог – законот, со кој се предлага додавање нов став 6 во членот 216 од Законот за јавните набавки има за цел да го доуреди правото на жалба на условите од тендерската документација во случаите на квалификациски системи кај секторските договорни органи.
Членот 29 од предлог – законот има за цел да го доуреди членот 220 став 1 алинеја 1 и 7 од Законот за јавните набавки.
Според членот 30 од предлог – законот се предлага воведување на надлежност на Државната комисија за укинување на решението на Советот за јавни набавки во случај истиот да не постапи според членот 215 од законот.

Со членот 31  од предлог – законот се предлага бришење на повеќе одредби од членот 224 од Законот за јавните набавки во однос на постапувањето на Државната комисија и Управниот инспекторат во случај на задоцнување бидејќи со подолните одредби од овој закон се воведува кривична одговорност на Државната комисија доколку не постапи во рок.

Со членот 32 се предлага измена на ставот 1 од членот 232-г од Законот за јавните набавки поради измените во членот 36-а став 1 кој е директно поврзан со оваа одредба. Според тоа, се врши усогласување на двете законски решенија.

Со членот 33 од предлог – законот се предлага воведување на седум нови казнени одредби кои се поврзани со примената и издавањето на негативни референци, примената на рамковни спогодби и одговорноста на претседателот и членовите на Државната комисија за жалби по јавни набавки за навремено постапување по поднесените жалби.  

Членовите 34, 35, 36, 37 и 38 се преодни и завршни одредби. 

II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ
Постои меѓусебна поврзаност на повеќе членови од Предлогот на Закон за изменување и дополнување на Законот за јавните набавки.

Конкретно, директно се поврзани членовите 3, 4, 7, 8, 13, 21, 27, 29 и 30  во однос на постапувањето на Советот за јавни набавки и издавањето согласности.

Постои поврзаност помеѓу членовите 6, 9, 10, 20 и 33 во однос на издавањето и примената на негативните референци.
Исто така, постои поврзаност помеѓу членовите 8, 15, 16, 17, 18 и 33 во однос на користењето рамковни спогодби.

Директно се поврзани членовите  од 22 до 31 во однос на уредување прашања од делокругот на работа и постапување на Државната комисија за жалби по јавни набавки.
III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА
Се очекува предложените решенија да резултираат со подоследна примена на законските одредби кои се однесуваат на издавањето и примената на негативните референци, користењето на рамковните спогодби. Исто така, со воведување на дополнителната согласност која ќе ја издава Советот за ајвни набавки и заострувањето на условите за псотојните видови согланости, се очекува да се зајакне контролната функција на Советот во системот на јавните набавки.

Со одредбите кои се однесуваат на Државната комисија за жалби по јавни набавки се очекува подобрување на внатрешните механизми за работа на истата.  
Tекст на одредбите на Законот за јавните набавки кои се изменуваат, односно дополнуваат
Член 1

Со овој закон се уредуваат начинот и постапките за доделување на договорите за јавни набавки, надлежностите на Бирото за јавни набавки, основањето и надлежностите на Државната комисија за жалби по јавни набавки и правната заштита во постапките за доделување на договори за јавни набавки, како и за концесии и јавно приватно партнерство.
Член 10-a

Овој закон не се применува при доделување на договор од страна на договорен орган на правно лице доколку:

· правното лице е основано да врши дејност од делокругот на надлежности на тој договорен орган,

· правното лице врши дејност претежно за договорниот орган,

· предметот на договорот е директно поврзан со вршење на дејноста од алинејата 1 на овој член,

· договорниот орган е единствен основач на тоа правно лице,

· врз правното лице договорниот орган врши надзор и

· правното лице во целост самостојно ги извршува обврските од договорот без подизведувачи.
Член 14

(1) Бирото ги врши следниве работи:

· иницира предлози за донесување на законски и други акти од областа на јавните набавки до министерот за финансии,

· го следи и анализира спроведувањето на законот и другите прописи за јавни набавки, функционирањето на системот на јавните набавки и иницира промени за подобрување на системот на јавните набавки,

· дава мислења во врска со одредбите и примената на овој закон,

· обезбедува совети и дава помош на договорните органи и економските оператори,

· подготвува модели на тендерска документација и модели на формулари за постапките регулирани со овој закон,

· води единствена евиденција на договорите за јавни набавки и истата ја одржува и ажурира и ја прави достапна до јавноста преку ЕСЈН,

· го следи навременото доставување на податоци и оневозможува користење на ЕСЈН на корисниците кои не ги почитуваат своите обврски во однос на користењето на ЕСЈН,

· презакажува електронска аукција во случај на техничка грешка, пад на ЕСЈН и по одлука на Државната комисија за жалби по јавни набавки,

· ги анализира образложенијата за неспроведување на електронска аукција согласно со членот 123 од овој закон и доколку истите не се основани му укажува на договорниот орган за сторениот пропуст,

· предлага кодекс на однесување при спроведување на јавните набавки кој го донесува министерот за финансии,

· прибира, ги обработува и анализира податоците за јавни набавки и подготвува статистички извештаи,

· за констатираните неправилности од добиените известувања веднаш ги информира договорните органи, а по потреба и надлежните органи,

· утврдува минимални услови за професионалните квалификации за лицата кои вршат стручни работи за јавните набавки,

· организира и врши обука за едукација на службеници и на други стручни лица во врска со јавните набавки,

· управува и оперира со својата веб страница и Електронскиот систем за јавни набавки (во натамошниот текст: ЕСЈН),

· изготвува инструкции како интерни упатства за подготовка и спроведување на едукацијата за јавни набавки и обуката за обучувачи за јавни набавки кои се објавуваат на неговата веб страница,

· задолжително ја отстранува објавената негативна референца на економски оператор врз основа на одлука на надлежен орган, спогодба со својство на извршна исправа помеѓу договорниот орган и носителот на набавка или на барање на договорниот орган придружено со изјава од лицето кое ја издало негативната референца дадена пред надлежен орган за сторена техничка грешка,

· ги анализира образложенијата за неприкачување на тендерска документација на огласот за јавна набавка согласно со членот 37 став (2) од овој закон и доколку истите не се основани му укажува на договорниот орган за сторениот пропуст,

· соработува со меѓународните институции и други странски субјекти за работите поврзани со развојот на системот на јавните набавки,

· остварува меѓународна соработка во врска со системот на јавните набавки и ја планира и ја координира странската техничка помош на полето на јавните набавки,

· поднесува годишен извештај до Владата за неговите активности во функционирањето на системот на јавните набавки,

· дава упатства и изготвува прирачници и коментари на правилата за јавни набавки и издава електронски билтен и

· врши други работи утврдени со овој закон.

(2) Статистичките извештаи од ставот (1) алинеја 7 на овој член содржат податоци кои се однесуваат на:

· број и вредност на склучените договори,

· категоризација на договорите по видови на спроведени постапки, по предмет на договорот и по земјата каде што е седиштето на носителот на набавката и

· број и вредност на склучените договори и условите предвидени со овој закон кои го оправдуваат изборот на постапката со преговарање со и без претходно објавување на оглас.

(3) Бирото соработува со договорните органи од членот 4 на овој закон и со трговските друштва, професионални институции за истражување, здруженија или со експерти за одделни области, во врска со јавните набавки.
(4) За решавање по барањата за добивање согласност одлучува Совет за јавни набавки (во натамошниот текст: Совет) во рамки на Бирото.

(5) Советот се состои од пет члена кои одлучуваат исклучиво по барањата за добивање согласност. Членовите од своите редови избираат претседател.

(6) Членовите на Советот ги именува Владата по пат на јавен оглас кој се објавува во најмалку три дневни весници кои се издаваат на целата територија на Република Македонија, од кои еден од весниците што се издаваат е на јазикот што го зборуваат најмалку 20% од граѓаните кои зборуваат службен јазик различен од македонскиот јазик, за период од четири години со право на повторен избор. Советот за својата работа одговара пред Владата.

(7) За член на Советот може да биде именувано лице кое ги исполнува следниве услови:

1) е државјанин на Република Македонија;

2) во моментот на именувањето со правосилна судска пресуда не му е изречена казна или прекршочна санкција  забрана за вршење на професија, дејност или должност;
3) има стекнати најмалку 240 кредити според ЕКТС, односно завршен VII/1 степен образование;

4) има работно искуство од најмалку пет години од кои најмалку три години од областа на јавните набавки;

5) поседува еден од следните меѓународно признати сертификати за познавање на англиски јазик не постар од пет години:

· ТОЕФЕЛ (TOEFL) со најмалку 74 бода,

· ИЕЛТС (IELTS) со најмалку 6 бода,

· ИЛЕЦ (ILEC) (Cambridge English: Legal) со најмалку Б2 ниво,

· ФЦЕ (FCE)  (Cambridge English: First) – положен,

· БУЛАТС (BULATS) со најмалку 60 бода или

· АПТИС (APTIS) со најмалку Б2 ниво и

6)    има положено психолошки тест и тест за интегритет. 

(8) Владата го разрешува членот на Советот пред истекот на мандатот, ако:

· тоа сам го побара,

· трајно ја загуби способноста за вршење на функцијата, што го утврдува Владата,

· е осуден со правосилна судска пресуда за кривично дело на безусловна казна затвор од најмалку шест месеца,

· ги исполни условите за старосна пензија,

· врши работи кои се неспоиви со функцијата член на Советот или

· настапи смрт на членот на Советот.

(9) Владата започнува постапка за именување членови на Советот најмалку три месеци пред истекот на нивниот мандат. Постапката за именување треба да заврши најмалку 30 дена пред редовниот истек на мандатот на членовите.

(10) Членовите на Советот не можат да бидат членови во органи и тела кои ги избира или именува Собранието на Република Македонија или Владата.

(11) Начинот на работењето и одлучувањето на Советот се уредува со деловник кој го носи министерот за финансии. 

(12) Барањето за добивање согласност се распределува кај членовите и претседателот на Советот по случаен електронски избори и особено содржи: 

· правен основ за видот на согласноста што се бара,

· опис на предметот на набавка и проценета вредност,

· образложение за причините за користење на предметните критериуми, барања или услови,

· записник од спроведениот технички дијалог во случаите каде што неговото спроведување е задолжително согласно со овој закон, 

· извештај за потребата од обезбедување на согласност и

· други податоци што договорниот орган ги смета за корисни.    

(13) Во прилог на писменото барање, договорниот орган ја доставува тендерската документација која планира да ја користи во постапката за доделување договор за јавна набавка. Во случај на дополнителни работи согласно со овој закон, договорниот орган доставува образложение од изведувачот и надзорот за потребата и причините поради кои настанала потребата за дополнителни работи и овозможува увид во целокупната градежно – техничка документација, дополнителен ревидиран проект во случаите каде е неопходно и увид на лице место.

(14) Советот може да побара од договорниот орган да достави дополнителна документација или дополнение на образложението.

(15) Советот ќе одговори на барањето во рок од десет работни дена од денот на прием на истото без оглед дали е побарана дополнителна документација или дополнение на образложението.

(16) По исклучок на ставот (15) од овој член, Советот може да го продолжи рокот за одговор на барањето за дополнителни пет работни дена во случај кога проценетата вредност на предметот на договорот за јавна набавка е над 500.000 евра во денарска противвредност, без вклучен ДДВ, за што го известува договорниот орган во рок од три работни дена од денот на добивање на барањето. 

(17) Советот одлучува по барањето со решение против кое договорниот орган има право на жалба до Државната комисија за жалби по јавни набавки без надоместок, во рок од 5 дена од денот на добивање на решението во постапка на правна заштита согласно со овој закон. Се забранува секој облик на влијание врз донесувањето на решенијата на Советот, а особено секоја злоупотреба на јавните овластувања заради влијание на текот и исходот на одлучувањето.

(18) Ако Советот одлучи да не даде согласност, договорниот орган не смее да го објави огласот за јавна набавка, односно не смее да ја спроведе постапката со преговарање без претходно објавување на оглас за набавка на дополнителни работи во спротивно ќе се смета дека не е спроведена постапка за доделување договор за јавна набавка согласно со овој закон.

(19) Ако Советот не одговори на барањето во рокот од ставот (15), односно дополнителниот рок од ставот (16) на овој член, ќе се смета дека дал согласност.

(20) При одлучување за давање согласност, Советот вклучува најмалку три стручни лица, односно седум стручни лица кај барањата за дополнителни работи, од Регистарот на стручни лица од соодветната област по случаен електронски избор.

(21) Стручното лице е должно да го разгледа материјалот и да достави свое мислење во рок од три работни дена од денот на добивање на материјалот, освен во случаите од ставот (16) на овој закон, кога рокот може да се продолжи за дополнителни три работни дена. Кај барањата за добивање согласност за дополнителни работи, стручните лица изготвуваат мислење за оправданоста за спроведување на постапката со преговарање врз основа на документацијата и извршен увид на фактичката состојба кое го доставуваат до Советот во рок од пет работни дена.

(22) Во прилог на своето мислење, стручното лице доставува изјава под целосна морална, материјална и кривична одговорност дека мислењето е изработено стручно и совесно, во согласност со правилата на науката и струката, етичките норми и професионалните стандарди и дека нема да учествува, директно или индиректно, во постапката за доделување договор за јавна набавка која е предмет на барањето за добивање согласност.

(23) Стручното лице не смее да учествува, директно или индиректно, ниту да влијае врз договорниот орган во постапката за доделување договор за јавна набавка за која дало свое мислење при одлучувањето на Советот. 

(24) Советот ги зема предвид мислењата на стручните лица при одлучувањето за давање согласност и истите се составен дел на решението, а доколку стручното лице не достави мислење во рамки на законски утврдениот рок, Советот ќе одлучи без неговото мислење.

(25) Стручните лица имаат право на надоместок за даденото стручно мислење кој е на товар на договорниот орган што го поднел барањето за согласност во износ кој се утврдува со тарифник што го донесува министерот за финансии.

(26) Висината на надоместокот во тарифникот од ставот (25) на овој член се утврдува според видот на постапката, проценетата вредност на договорот и неговата сложеност, како и потребното време за прибирање на податоци и изработка на мислењето. 

(27) Начинот на вклучување и работа на стручните лица во работата на Советот при одлучување за давање согласност поблиску се утврдува со правилник кој го донесува  министерот за финансии.

(28) Советот воспоставува и води електронски Регистар на стручни лица кои му помагаат при одлучувањето за давање согласност.

(29) Советот објавува јавен повик во кој се утврдуваат областите на специјализација, условите за избор, начинот на поднесување на пријавите, потребната документација за докажување на исполнетоста на условите за избор и други елементи кои ги утврдува Советот.

(30) Запишување во Регистарот на стручни лица се врши врз основа  на поднесено писмено барање до Советот кон кое се приложуваат и докази за исполнување на општите услови утврдени во ставот (31) на овој член како и посебните услови дефинирани во јавниот повик.

(31) За да се запише во Регистарот на стручни лица, лицето треба да ги исполнува следниве општи услови:

· да има најмалку високо образование од соодветната област (диплома со завршено четиригодишно високо образование или диплома со 300 кредити според европскиот кредит – трансфер систем),

· со правосилна одлука да не му е изречена забрана за вршење професија, дејност или должност се додека траат последиците од забраната и

· да има најмалку пет години работно искуство во соодветната област за која е поднесено барањето. 

(32) Стручните лица се запишуваат во Регистарот на стручни лица по области на специјализација кои ќе ги утврди Советот. Едно лице може да биде запишано во Регистарот на стручни лица во повеќе области на специјализација за кое има поднесено барање и ги исполнува условите согласно овој член. 

(33) Советот ќе го избрише лицето од Регистарот на стручни лица доколку:

· тоа само го побара,

· двапати по ред даде нестручно мислење, односно истото го изготви спротивно на правилата на науката и струката, професионалните стандарди и прописите за спречување судир на интереси,

· лицето одбие да учествува во работата без оправдани и соодветно документирани причини,  иако за тоа било уредно покането од страна на Советот,

· лицето не достави мислење по добиените материјали во рокот од ставот (21) на овој член или

· поради смрт на лицето. 

(34) Начинот на водење на Регистарот на запишување и бришење на стручните лица се утврдува со правилник кој го донесува министерот за финансии.

(35) Советот за своето работење поднесува годишен извештај до Владата.
Член 15
(1) Договорот за јавна набавка може да биде договор за јавна набавка на стоки, договор за јавна набавка на услуги и договор за јавна набавка на работи.

(2) Предметот на договор за јавна набавка може да се оформи во повеќе посебни истоветни делови, при што за секој дел може да се склучи посебен договор.

(3) Понудувачот може да поднесе понуда за еден, повеќе или за сите делови, при што понудата мора да опфати најмалку еден целосен дел.

(4) Понудувачот треба во својата понуда да наведе дали истата се однесува на целокупниот предмет на договорот за јавна набавка или само на одредени делови.

(5) Ако понудувачот поднесе понуда за два или повеќе делови, истата ја поднесува на начин што ќе овозможи секој дел да се евалуира посебно. 

(6) Доколку предметот на набавка е составен од повеќе ставки во рамки на еден дел, договорниот орган не смее делот да го оформи на начин кој ќе ја ограничи конкуренцијата на само еден економски оператор, без оглед дали предметот на договорот е оформен во еден или во повеќе делови.

(7) При набавката на лекови, медицински помагала и/или потрошен медицински материјал, договорниот орган не смее да оформи дел со повеќе ставки, освен во случај кога ставките во рамки на делот се од ист вид и по претходна согласност од Советот.
Член 18

(1) Предмет на договорот за јавна набавка на работи претставува:

· изведување на активности на градење или изведување на градба,

· проектирање и изведување на активности на градење или проектирање и изведување на градба или

· реализирање, со какви било средства, на градба која одговара на барањата утврдени од договорниот орган и која сама по себе исполнува одредена техничка и економска функција.

(2) Владата ги пропишува видовите на активности на градење кои се предмет на договорот за јавна набавка на работи.
(3) При подготвување на техничките спецификации во постапка за доделување договор за јавна набавка на работи договорниот орган е должен да ги стави сите позиции кои се предвидени во предметот на ревидираниот проект за изведување на работите.
(4)  Изведувачот кој е носител на набавката во договор за јавна набавка на работи одговора за недостатоци што би се покажале за време од десет години од предавањето и приемот на работите во согласност со одредбите од Законот за облигационите односи. Истото важи и за проектантот ако недостатокот произлегува од некој недостаток во проектот, како и за лицето кое вршело надзор ако недостатокот произлегува од некој недостаток во вршењето надзор.
Член 29-а

(1) Договорниот орган определува лице или организациски облик во чии рамки ќе се вршат и работи од областа на јавните набавки.

(2) Лицето од ставот (1) на овој член е лице кое е вработено кај договорниот орган, кое е обучено за вршење на работите од областа на јавните набавки согласно со овој закон и кое има соодветна потврда за положен испит за лице за јавни набавки. Ако договорниот орган има определено организациски облик за вршење на работите за јавни набавки, сите лица од организацискиот облик треба да имаат потврда за положен испит за лице за јавни набавки.

(3) Лицето или организацискиот облик од ставот (1) на овој член ги врши следниве работи:

· ја координира подготовката на планот за јавни набавки,

· ја изготвува одлуката за јавна набавка,

· го објавува огласот за јавна набавка,

· ја советува комисијата при спроведување на постапката за доделување договор за јавна набавка,

· задолжително учествува како член во комисијата за јавна набавка кај постапките за доделување договор за јавна набавка со проценета вредност над 130.000 евра во денарска противвредност за стоки и услуги и над 4.000.000 евра за работи, 

· ги подготвува потребните акти врз основа на извештајот од спроведена постапка,

· ги ажурира податоците кои согласно со овој закон се доставуваат во ЕСЈН,

· дава насоки и упатства на договорниот орган во врска со постапување во жалбената постапка во соработка со комисијата за јавна набавка и

· врши други работи согласно со овој закон.

(4) Лицето од ставот (1) на овој член е должен во своето работење да постапува согласно со Кодексот на однесување при спроведување на јавните набавки.
Член 36-а

(1) Договорниот орган задолжително бара согласност од Советот пред да го објави огласот за јавна набавка и доставува соодветно образложение за потребата од набавка за која нема најмалку пет производители / економски оператори што можат да ги исполнат барањата од техничките спецификации за поединечна ставка или за целиот дел.

(2) Договорниот орган задолжително бара согласност од Советот пред да го објави огласот за јавна набавка доколку предвиди критериуми за утврдување способност, освен лична состојба и способност за вршење професионална дејност, кои може да ги исполнат:

· три или помалку од три економски оператори кај постапките со барање за прибирање понуди со проценета вредност до  5.000 евра во денарска противвредност без вклучен ДДВ,

· четири или помалку од четири економски оператори кај постапките со барање за прибирање понуди со проценета вредност над 5.000 евра во денарска противвредност без вклучен ДДВ или

· пет или помалку од пет економски оператори кај отворената постапката, ограничената постапка, постапката со преговарање со претходно објавување оглас и кај конкурентниот дијалог.

(3) По донесување на одлуката за јавна набавка а пред објавување на огласот, лицата што ги дефинираат техничките спецификации и критериумите за утврдување способност се должни да изготват соодветно образложение за оправданоста за нивно користење и да дадат извештај до одговорното лице со предлог во смисла за потребата од обезбедување согласност од Советот доколку се исполнети условите од ставовите (1) и/или (2) на овој член.

(4) Врз основа на прифатениот извештај од одговорното лице кој содржи предлог за потреба од обезбедување на согласност се доставува барање за согласност до Советот.
Член 47

(1) Договорниот орган може да бара гаранција на понудата во вид на банкарска гаранција или депонирани средства, а во спротивно задолжително бара изјава за сериозност на понудата и тоа задолжително го наведува во тендерската документација.

(2) Во случаите на банкарска гаранција или депонирани средства, договорниот орган ја изразува бараната вредност на гаранцијата на понудата како процент од вредноста на понудата, при што не смее да бара висина на гаранција поголема од 3% од вредноста на понудата без вклучен ДДВ.

(3) Во случаите на изјава за сериозност на понудата, понудувачот изјавува дека нема да ги преземе дејствијата од ставот (5) на овој член. Доколку понудувачот ја прекрши дадената изјава, договорниот орган го исклучува од натамошната постапка и постапува согласно со ставот (6) на овој член.

(4) Гаранцијата на понудата се доставува заедно со понудата во оригинална форма.

(5) Договорниот орган ја наплаќа гаранцијата на понудата, ги задржува депонираните средства, односно ја активира изјавата за сериозност на понудата ако понудувачот:
· ја повлече својата понуда пред истекот на периодот на нејзината важност,

· не ја прифати исправката на аритметичките грешки од страна на комисијата,

· не го потпише договорот за јавна набавка согласно со условите од тендерската документација и доставената понуда или

· не ја обезбеди гаранцијата за квалитетно извршување на договорот, ако договорниот орган ја предвидел во тендерската документација.
(6) Доколку дојде до наплата на гаранцијата на понудата, задржување на депонираните средства или прекршување на изјавата за сериозност на понудата, договорниот орган во ЕСЈН објавува негативна референца што резултира со исклучување на предметниот понудувач од сите идни постапки за доделување договори за јавни набавки во период од една година од денот на објавувањето во случај на прва негативна референца, за што го известува понудувачот. Периодот на исклучување од овој став се зголемува за дополнителна една година при секоја наредна негативна референца, но не повеќе од пет години.

(7) Забраната за учество во постапките за доделување договори за јавни набавки согласно со условите од ставот (6) на овој член се однесува и на групата економски оператори во која членува економски оператор кој има негативна референца, како и на економскиот оператор кој претставува поврзано друштво со економскиот оператор кој има негативна референца. 

(8) За објавување негативна референца согласно со условите од ставот (5) на овој член, договорниот орган одлучува со одлуката за избор или за поништување на постапката, а економскиот оператор има право на жалба во постапка на правна заштита согласно со овој закон.

(9) Негативната референца од ставот (6) на овој член договорниот орган ја објавува истовремено со објавување на известувањето за склучен договор или за поништување на постапката. Кај постапките со барање за прибирање понуди, негативната референца се објавува во рок од 30 дена од денот на склучувањето на договорот за јавна набавка или поништување на постапката.

 (10) Гаранцијата на понудата треба да е со важност не помалку од 14 дена по денот на истекот на важноста на понудата.

 (11) Во исклучителни случаи, договорниот орган може да побара од понудувачите продолжување на периодот на важност на гаранцијата на понудата.

(12) Гаранцијата на понудата им се враќа на понудувачите кои не се избрани за најповолни во рамките на периодот на нејзината важност.

(13) Гаранцијата на понудата на понудувачот чија понуда е избрана за најповолна му се враќа откако ќе го потпише договорот за јавна набавка и ќе достави гаранција за квалитетно извршување, доколку истата се бара.
Член 48

(1) Договорниот орган може да бара од понудувачот чија понуда е избрана за најповолна да обезбеди гаранција за квалитетно извршување на договорот во вид на банкарска гаранција и тоа задолжително го наведува во тендерската документација.

(2) Висината на гаранцијата за квалитетно извршување на договорот може да биде од 5% до 15% од вредноста на договорот за јавна набавка.

(3) По исклучок од ставот (1) на овој член, гаранција за квалитетно извршување на договорот не се бара кај конкурсот за избор на идејно решение,  договорите за јавни набавки на консултантски услуги и при доделување рамковна спогодба.

(4) Гаранција за квалитетно извршување на договорот може да се бара кај поединечните договори што се доделуваат врз основа на рамковна спогодба.

(5) Гаранцијата за квалитетно извршување на договорот треба да е со важност до целосно реализирање на договорот за јавна набавка.

(6) Гаранцијата за квалитетно извршување на договорот му се враќа на носителот на набавката во рок од 14 дена од денот на целосното реализирање на договорот за јавна набавка.

(7) Во случај кога е продолжен рокот за реализација на договорот или е зголемена неговата вредност, носителот на набавката соодветно треба да ја продолжи важноста и вредноста на гаранцијата за квалитетно извршување на договорот.

(8) Доколку дојде до наплата на гаранцијата за квалитетно извршување на договорот, договорниот орган до ЕСЈН доставува негативна референца што резултира со исклучување на предметниот носител на набавка од сите идни постапки за доделување договори за јавни набавки во период од една година од денот на објавувањето во случај на прва негативна референца, за што го известува понудувачот. Периодот на исклучување од овој став се зголемува за дополнителна една година при секоја наредна негативна референца, но не повеќе од пет години.

(9) Во случаите од ставот (8) на овој член за наплата на банкарската гаранција за квалитетно извршување на договорот и за објавување негативна референца на ЕСЈН, носителот на набавката може да покрене спор пред надлежен суд.

(10) Забраната за учество во постапките за доделување договори за јавни набавки согласно условите од ставот (8) на овој член се однесува и на групата економски оператори во која членува економски оператор кој има негативна референца, како и на економскиот оператор кој претставува поврзано друштво со економскиот оператор кој има негативна референца. 

(11) Негативната референца од ставот (8) на овој член договорниот орган ја доставува во рок од пет работни дена од денот на наплата на гаранцијата.
Член 54
(1) Огласот за доделување на договор за јавна набавка за отворена постапка, ограничена постапка, конкурентен дијалог, постапка со преговарање со претходно објавување на оглас и конкурс за избор на идејно решение се доставува за објавување на ЕСЈН и во „Службен весник на Република Македонија“. 

(2) Ако проценетата вредност на договорот за јавна набавка без вклучен ДДВ е над 50.000 евра за стоки и услуги, односно над 200.000 евра за работи, огласот за доделување договор за јавна набавка задолжително се објавува во Службено гласило на Европската унија. Договорниот орган може да го објави огласот од овој став и во соодветна деловна публикација или технички или професионален весник кој е достапен на пошироката меѓународна стручна и друга јавност. 

(3) Преводот на огласот од ставот (2) на овој член на англиски јазик со изјава го потврдува преведувач кој поседува меѓународно признат сертификат за познавање на англиски јазик со најмалку Ц1 ниво или еквивалентно.

(4) Договорниот орган може да го објави огласот за јавна набавка согласно со овој став и ако проценетата вредност на договорот за јавна набавка е под износите пропишани со овој став.

(5) „Службен весник на Република Македонија“ и Бирото се должни да го објават огласот за доделување на договор во рок од пет работни дена од денот на приемот на огласот.
Член 59
(1) Економскиот оператор ја доставува својата понуда или пријава за учество по пошта или лично на адресата посочена од договорниот орган, или, ако е предвидена таква можност, со користење на електронски средства.

(2) Ако договорниот орган утврдил дека понудите или пријавите за учество се испраќаат по пошта или лично, истите се доставуваат во затворен коверт на кој во горниот лев агол треба да стои ознаката „не отворај“, повикување на бројот на огласот, назив на договорниот орган и адреса.

(3) Понудата или пријавата за учество се доставува во еден оригинален примерок кој треба да биде заверен и потпишан (секоја страница) од страна на одговорното лице на понудувачот или од него овластено лице. Со тендерската документација договорниот орган може да предвиди доставување и на одреден број на копии на понудата.

Член 99

(1) Договорниот орган може да спроведе постапка со преговарање без претходно објавување на оглас во следниве случаи:

1) за набавка на стоки, работи и услуги кога:

· не е поднесена ниту една понуда во отворена постапка или не е поднесена ниту една пријава за учество во првата фаза на ограничена постапка под услов да не се сменети првичните услови на договорот,

· од технички или уметнички причини, односно од причини врзани за заштита на ексклузивните права (патенти и слично), договорот може да го изврши само одреден економски оператор и

· од причини од крајна итност предизвикани од настани кои договорниот орган не можел да ги предвиди и да му се припишат како пропуст, не може да се примени рокот за објавување на отворена постапка, ограничена постапка, постапка со барање за прибирање на понуди или постапка со преговарање со претходно објавување на оглас;

2) за набавка на стоки:

· произведени исклучиво за истражување, експериментирање, проучување или развој, но не за стоки во сериско производство со кое би се остварила добивка или поврат на трошоците на развојот или истражувањето,

· кога договорниот орган мора да набави дополнителни испораки од првобитниот носител на набавка заради делумна замена на вообичаените стоки или инсталации или проширување на постојните стоки или инсталации, при што промената на понудувачот би го обврзала договорниот орган да купи материјал кој има поинакви технички карактеристики што би резултирало со некомпатибилност или несразмерни технички тешкотии во функционирањето и одржувањето. Должината на дополнителните набавки не смее да надмине три години од склучувањето на основниот договор, а нивната вредност не смее да надмине 30% од вредноста на основниот договор и

· кои се набавуваат по посебно поволни услови од понудувач кој ги затвора своите деловни активности (ликвидација или стечај), од стечаен управник или ликвидатор, по претходен договор со доверителите;

3) за набавка на услуги кога предметниот договор следува по спроведување на конкурс за избор на идејно решение и се доделува на најдобро рангираниот учесник или на еден од најдобро рангираните учесници. Ако договорот се доделува на еден од најдобро рангираните учесници договорниот орган ги поканува сите нив да учествуваат во преговорите и

4) за набавка на дополнителни работи или услуги кои не се вклучени во основниот договор, а кои поради непредвидени околности се нужни, под услов договорот да му се додели на изведувачот на работите или давателот на услугите од основниот договор кога:

· таквите дополнителни работи или услуги не можат да бидат технички или економски одделени од основниот договор без поголеми проблеми за договорниот орган или

· таквите работи или услуги, иако можат да се одделат од извршувањето на основниот договор, се неопходни за неговото завршување.

(2) Вкупната вредност на дополнителните работи или услуги од ставот (1) точка 4 на овој член не смее да надмине 30% од вредноста на основниот договор.


(3) Во случаите на дополнителни работи, договорниот орган е должен по претходно барање да добие согласност од Советот пред започнување со постапката со преговарање без претходно објавување на оглас во постапка согласно овој закон.

(4) Договорниот орган може да спроведе постапка со преговарање без објавување на оглас ако во постапка со барање за прибирање на понуди со објавување на оглас не добие ниту една понуда.

(5) Во извештајот од спроведената постапка, комисијата дава детално образложение за причините за спроведување на постапката со преговарање без претходно објавување на оглас, како и за начинот на спроведување на постапката.

(6) Во случаите од ставот (1) точка 1) алинеи 3 и 4, точка 2) алинеи 2 и 3 и точка 4) на овој член, договорниот орган нема обврска да ја утврдува способноста на економските оператори.
Член 102

(1) Во постапката со барање за прибирање на понуди каде што проценетата вредност на договорот за јавна набавка е до 5.000 евра во денарска противвредност, без вклучен ДДВ, не се спроведува јавно отворање на понудите.

(2) Договорниот орган во постапката со барање за прибирање на понуди каде што проценетата вредност на договорот за јавна набавка е до 5.000 евра во денарска противвредност, без вклучен ДДВ, ја утврдува единствено способноста за вршење професионална дејност на економските оператори.

(3) Во постапката со барање за прибирање на понуди каде што проценетата вредност на договорот за јавна набавка на стоки и услуги е до 20.000 евра во денарска противвредност, а на работи до 50.000 евра во денарска противвредност, без вклучен ДДВ, се спроведува јавно отворање на понудите, при што соодветно се применуваат одредбите од Главата VII Дел 1 оддели 2, 3 и 4 од овој закон.

(4) Во постапката со барање за прибирање на понуди каде што проценетата вредност на договорот за јавна набавка на стоки и услуги е до 20.000 евра во денарска противвредност, а на работи до 50.000 евра во денарска противвредност, без вклучен ДДВ, економските оператори својата лична состојба ја потврдуваат со поднесување на изјава.

(5) Пред донесување на одлуката за избор на најповолна понуда, економскиот оператор чија понуда е оценета за најповолна е должен до комисијата за јавна набавка да ги достави документите за потврдување на неговата лична состојба, дефинирани во поедноставената тендерска документација.

(6) Комисијата за јавна набавка прифаќа документи за утврдување на личната состојба од ставот (5) на овој член кои се издадени и по денот на јавното отворање на понудите, но не подоцна до денот на донесувањето на одлуката за избор на најповолна понуда.

(7) Ако економскиот оператор не ги достави документите од ставот (5) на овој член во рокот утврден од страна на комисијата за јавна набавка, или истите се невалидни или несоодветни за утврдување на личната состојба, комисијата за јавна набавка го поканува наредниот рангиран економски оператор или дава предлог за  поништување на постапката.

(8) Во постапката со барање за прибирање на понуди не се дозволени алтернативни понуди.

Член 116

(1) Договорниот орган може да склучи рамковна спогодба за времетраење кое е соодветно на природата на предметот на набавка, но не подолго од три години.

(2) Договорите за јавни набавки доделени врз основа на рамковна спогодба се склучуваат меѓу договорниот орган и економскиот оператор кој е страна во соодветната спогодба.

(3) Договорниот орган не смее да доделува договори за јавни набавки чиј предмет е набавка на услуга, стока или работа која не е предвидена во рамковната спогодба.

(4) Договорниот орган пропишува минимални критериуми за утврдување на способност на кандидатите или понудувачите врз основа на проценетата вредност на најголемиот договор за јавна набавка што треба да се додели за времетраење на рамковната спогодба.
Член 118

(1) Ако договорниот орган склучува рамковна спогодба со повеќе економски оператори, нивниот број не смее да е помал од три.

(2) По исклучок од ставот (1) на овој член бројот на економските оператори може да е помал доколку нема доволен број на економски оператори кои ги исполниле критериумите за утврдување на способност и истите доставиле прифатливи понуди.

Член 119

(1) Кога договорниот орган склучува рамковна спогодба со повеќе економски оператори, спогодбата особено содржи:

· обврски што ги презема секој економски оператор според техничката понуда,

· единечна цена што секој економски оператор ја предвидел во финансиската понуда,

· доколку е потребно, посебни услови и формули за утврдување на разлики во цената и

· други елементи кои договорниот орган ги смета за потребни.

(2) Договорниот орган доделува договори за јавни набавки врз основа на рамковна спогодба склучена со повеќе економски оператори:

· без повторно прибирање на понуди или

· со повторно прибирање на понуди од сите економски оператори кои се страна во рамковната спогодба.

(3) Во случаите од ставот (2) алинеја 2 на овој член, рамковната спогодба содржи и услови:

· што остануваат непроменети за времетраењето на спогодбата и

· што ќе бидат предмет на повторното прибирање на понуди.

(4) Договорниот орган може да додели договор за јавна набавка согласно со ставот (2) алинеја 1 на овој член само ако сите услови кои го уредуваат доделувањето на договорот се утврдени во рамковната спогодба, при што договорот се доделува врз основа на првичните услови и понуди кои се доставени пред склучување на рамковната спогодба. Доколку најповолниот понудувач не е во можност да го реализира предметниот договор, договорот за јавна набавка се склучува со следниот расположлив најповолен понудувач кој е страна во рамковната спогодба. Договорниот орган во рок од пет дена од денот на склучувањето на договорот доставува известување за склучен договор врз основа на рамковната спогодба на сите понудувачи што се страни во рамковната спогодба.

(5) Договорниот орган може да додели договор за јавна набавка согласно со ставот (2) алинеја 2 на овој член, во случаи каде што сите услови за доделување на договор за јавна набавка не се утврдени во рамковната спогодба, со повторно поднесување на понуди при што понудувачите повторно конкурираат врз основа на истите и доколку е потребно со попрецизно формулирани услови утврдени во рамковната спогодба.

Член 120

(1) При доделување на договор за јавна набавка врз основа на членот 119 став (2) алинеја 2 од овој закон, договорниот орган повторно прибира понуди според следнава постапка:

· за секој договор за јавна набавка, договорниот орган доставува писмено барање за прибирање на понуди до сите понудувачи кои се страна во рамковната спогодба,

· договорниот орган определува примерен рок кој ќе овозможи да се поднесат понуди за секој договор за јавна набавка водејќи сметка за сложеноста на предметот на договорот и времето потребно да се подготват и да се поднесат понудите,

· понудите се доставуваат во писмена форма и договорниот орган ги отвора во утврдениот рок. Содржината на понудите останува доверлива сé додека договорниот орган не ги извести понудувачите за извршениот избор и

· договорниот орган го доделува секој договор за јавна набавка на понудувачот кој ја поднел најдобрата понуда врз основа на критериумите за доделување на договорот утврдени во рамковната спогодба.

(2) Поканата за повторно прибирање на понуди особено содржи:

· информации за количините и посебните услови што го сочинуваат предметот на договорот што треба да се додели,

· информации за елементите што ќе бидат предмет на повторно прибирање на понуди, согласно со критериумот за доделување на договорот утврден во тендерската документација за рамковната спогодба и

· информации за крајниот рок за поднесување на понудите и начинот на нивното поднесување.

(3) Договорниот орган во рок од пет дена од денот на склучувањето на договорот доставува известување за склучен договор врз основа на рамковната спогодба на сите понудувачи кои учествувале во постапката со повторно прибирање понуди.

Член 129

(1) Понудувачот ја изготвува понудата во согласност со тендерската документација.

(2) Понудувачот задолжително доставува изјава во која под целосна материјална и кривична одговорност ќе изјави дека понудата ја поднел независно, без договор со други економски оператори спротивно на прописите за заштита на конкуренцијата, како и дека не учествува во истата постапка со други економски оператори со кои  е капитално, сопственички или роднински поврзан.

(3) Изјавата од ставот (2) на овој член се доставува заедно со понудата во секоја постапка одделно.

(4) Доколку има сознанија за невистинитоста по наводите на изјавата од став (2) на овој член, договорниот орган веднаш ќе ги извести надлежните органи.

(5) Понудата е обврзувачка за целиот период на важност што го утврдил договорниот орган.

(6) Во исклучителни случаи, договорниот орган може да побара од понудувачите продолжување на периодот на важност на понудите.

Член 140

(1) Предмет на евалуација не може да бидат понуди кои не се отворени на јавното отворање.

(2) Кај отворената постапка комисијата, пред да пристапи кон евалуација на понудите проверува дали е објавена негативна референца до истекот на крајниот рок за поднесување на понудите и, ја проверува комплетноста и валидноста на документацијата за утврдување на способноста на понудувачот.

(3) При проверката на комплетноста и валидноста на документацијата за утврдување на способноста на понудувачот и при евалуација на понудата, комисијата може да побара понудувачите да ги појаснат или дополнат документите, доколку не станува збор за значителни отстапувања од бараната документација. Договорниот орган не смее да создава предност во корист на одреден економски оператор со користење на бараните појаснувања или дополнувања.

(4) Бараното објаснување понудувачот го доставува во писмена форма во рокот кој го определил договорниот орган.

(5) Никакви промени во понудата, освен исправката на аритметички грешки, не смеат да се бараат, нудат или да се допуштат од страна на комисијата или од понудувачот.

(6) Комисијата може директно од понудувачот, а со цел за објаснување на понудата, да бара превод на делот од понудата кој е во врска со техничката документација за кој во тендерската документација дозволил истата да биде изработена на странски јазик и за истото да одреди примерен рок.

(7) Неприфатливите понуди комисијата нема да ги евалуира.

(8) Евалуацијата на понудите се врши исклучиво во согласност со критериумите наведени во тендерската документација и објавени во огласот за доделување на договорот за јавна набавка.

(9) Комисијата по извршената евалуација ќе пристапи кон рангирање на понудите и изготвување на предлог за избор на најповолна понуда.

(10) Членовите на комисијата кои не се согласуваат со предлогот за избор на најповолна понуда, ги изнесуваат своите ставови во писмена форма подготвени како забелешка приложена кон извештајот од спроведената постапка. 

(11) Доколку Државната комисија за жалби по јавни набавки донесе решение со кое постапката се враќа во повторна евалуација, комисијата е должна да ја изврши повторната евалуација во рок од пет работни дена од денот на приемот на решението со поднесување предлог за избор или за поништување на постапката до одговорното лице, не сметајќи ги деновите за спроведување на електронската аукција.

(12) Во случаите од ставот (11) на овој член, комисијата не смее да отфрли понуда поради истекување на периодот на важност без да побара од понудувачот негово продолжување.
Член 198

(1) При доделување на секторски договор договорниот орган спроведува постапка со преговарање без претходно објавување на оглас во следниве случаи:

· кога не е доставена ниту една понуда или прифатлива понуда или ниту една пријава за учество по претходен оглас за доделување на договор за јавна набавка, под услов првобитните услови во тендерската документација да не се значително променети,

· кога договорот е само за цели на истражување, експериментирање, проучување или развој, а не заради обезбедување добивка или надоместување на трошоците за истражувањето и развојот, и сé додека со доделувањето на таков договор не се повредува конкурентното доделување на подоцнежни договори за овие цели,

· кога од технички или уметнички причини, односно од причини врзани за заштита на ексклузивните права (патент и слично), договорот може да го изврши само одреден економски оператор,

· кога од причини од крајна итност предизвикани од настани кои договорниот орган не можел да ги предвиди, рокот за објавување на отворена постапка, ограничена постапка, постапка со барање за прибирање на понуди или постапка со преговарање со претходно објавување на оглас не може да се примени,

· кога договорниот орган мора да набави дополнителни испораки од првобитниот понудувач заради делумна замена на вообичаените стоки или инсталации или проширување на постојните стоки или инсталации, при што промената на понудувачот би го обврзала договорниот орган да купи материјал кој има поинакви технички карактеристики што би резултирало со некомпатибилност или несразмерни технички тешкотии во функционирањето и одржувањето,

· за договор кога постои можност да се обезбеди со искористување на некоја посебна поволна можност што е достапна само за многу кратко време по цена значително пониска од вообичаената пазарна цена,

· за договор за јавна набавка на стоки кои се набавуваат по посебно поволни услови, од понудувач кој ги затвора своите деловни активности (ликвидација или стечај), од стечаен управник или ликвидатор, по претходен договор со доверителите,

· за договор за јавна набавка кој се доделува врз основа на рамковна спогодба,

· за договор за јавна набавка на услуги кој следи по спроведување на конкурс за избор на идејно решение и мора да се додели на најдобро рангираниот учесник или на еден од најдобро рангираните учесници. Кога договорот мора да се додели на еден од најдобро рангираните учесници, договорниот орган ги поканува сите нив да учествуваат во преговорите и

· за договор за јавна набавка на дополнителни работи или услуги кои не се вклучени во основниот договор, а кои поради непредвидени околности се нужни, под услов склучувањето на договорот да се изврши со носителот на набавката од основниот договор кога:

а) таквите дополнителни работи или услуги не можат да бидат технички или економски одделени од основниот договор без поголеми проблеми за договорниот орган или

б) таквите работи или услуги, иако можат да се одделат од извршувањето на основниот договор, се неопходни за неговото завршување.

 (2) Вкупната вредност на дополнителните работи или услуги од ставот (1) алинеја 10 на овој член не смее да надмине 50% од вредноста на основниот договор.
Член 201

(1) Државната комисија е државен орган кој е самостоен во својата работа и има својство на правно лице.

(2) Државната комисија има стручна служба. На вработените во стручната служба ќе се применуваат одредбите од Законот за административни службеници.

(3) Државната комисија се финансира од Буџетот на Република Македонија.
Член 202
(1) Државната комисија е составена од претседател и четири члена кои функцијата ја извршуваат професионално.

(2) Претседателот и членовите на Државната комисија ги именува по пат на јавен оглас кој се објавува во најмалку три дневни весници кои се издаваат на целата територија на Република Македонија, од кои еден од весниците што се издаваат е на јазикот што го зборуваат најмалку 20% од граѓаните кои зборуваат службен јазик различен од македонскиот јазик и ги разрешува Собранието на Република Македонија на предлог на Комисијата за прашања на изборите и именувањата на Собранието на Република Македонија.

(3) Претседателот и членовите на Државната комисија се именуваат за период од пет години со право на повторен избор.

(4) За член на Државната комисија може да биде именувано лице кое ги исполнува следниве услови:
1) е државјанин на Република Македонија;

2) во моментот на именувањето со правосилна судска пресуда не му е изречена казна или прекршочна санкција  забрана за вршење на професија, дејност или должност

3) има стекнати најмалку 240 кредити според ЕКТС, односно завршен VII/1 степен образование од областа на правото;

4) има работно искуство од најмалку пет години од кои најмалку три години од областа на јавните набавки;

5) поседува еден од следните меѓународно признати сертификати за познавање на англиски јазик не постар од пет години:

· ТОЕФЕЛ (TOEFL) со најмалку 74 бода,

· ИЕЛТС (IELTS) со најмалку 6 бода,

· ИЛЕЦ (ILEC) (Cambridge English: Legal) со најмалку Б2 ниво,

· ФЦЕ (FCE)  (Cambridge English: First) – положен,

· БУЛАТС (BULATS) со најмалку 60 бода или

· АПТИС (APTIS) со најмалку Б2 ниво и
6) има положено психолошки тест и тест за интегритет. 

(5) За претседател на Државната комисија може да биде именувано лице кое ги исполнува следниве услови:
1) е државјанин на Република Македонија;

2) во моментот на именувањето со правосилна судска пресуда не му е изречена казна или прекршочна санкција  забрана за вршење на професија, дејност или должност

3) има стекнати најмалку 240 кредити според ЕКТС, односно завршен VII/1 степен образование од областа на правото;

4) има положено правосуден испит;

5) има работно искуство од најмалку пет години од кои три години во областа на јавните набавки;

6) поседува еден од следните меѓународно признати сертификати за познавање на англиски јазик не постар од пет години:
· ТОЕФЕЛ (TOEFL) со најмалку 74 бода,

· ИЕЛТС (IELTS) со најмалку 6 бода,

· ИЛЕЦ (ILEC) (Cambridge English: Legal) со најмалку Б2 ниво,

· ФЦЕ (FCE)  (Cambridge English: First) – положен,

· БУЛАТС (BULATS) со најмалку 60 бода или

· АПТИС (APTIS) со најмалку Б2 ниво и

7) има положено психолошки тест и тест за интегритет. 
(6) Членовите на Државната комисија од своите редови избираат заменик- претседател.

(7) Претседателот и членовите на Државната комисија не можат да бидат членови во органи и тела кои ги избира или именува Собранието на Република Македонија или Владата.
Член 205
(1) Државната комисија за своето работење поднесува годишен извештај до Собранието на Република Македонија до крајот на март во тековната година за претходната година.

(2) На барање на Собранието на Република Македонија Државната комисија е должна да поднесе извештај и за период пократок од една година.

(3) Годишниот извештај особено содржи:

· број на примени предмети,

· број на решени предмети (отфрлени, одбиени и прифатени жалби),

· број на поништени постапки,

· број на нерешени предмети,

· број на предмети за кои е покренат управен спор (одбиени и прифатени предмети),

· статистичка анализа на постапките на правна заштита и

· оцена на состојбата со правната заштита и на системот за јавни набавки во целина.
Член 210

Битни повреди на законот во постапките за доделување на договор за јавна набавка се, ако:

· постапката за доделување на договор за јавна набавка е спроведена без одлука за јавна набавка со елементите пропишани во членот 28 ставови (2) и (3) на овој закон,

· постапката за доделување на договор за јавна набавка е спроведена без да се спроведе технички дијалог во случаите каде што неговото спроведување е задолжително согласно со овој закон,

· тендерската документација на постапката за доделување на договор за јавна набавка  не е во согласност со овој закон и довела или можела да доведе до дискриминација на економските оператори или ограничување на пазарната конкуренција,

· не е постапено согласно со член 54 став (2) од овој закон,

· се сторени битни пропусти кои се однесуваат на отворањето на понудите,

· се сторени битни пропусти кои се однесуваат на евалуацијата на понудите,

· не е постапено согласно со членот 140 ставови (11) и (12) од овој закон,

· не е постапено според членот 215, а во врска со членот 222 став (4) од овој закон,

· е објавен оглас за доделување договор за јавна набавка без да се обезбеди согласност во случаите каде што добивањето согласност е задолжително согласно со овој закон,

· не е постапено согласно со решението на Државната комисија,

· е извршен избор на понуда која не е најповолна и

· е извршен избор на неприфатлива понуда. 
Член 214

(1) Жалбата се изјавува до Државната комисија.

(2) Жалбата се поднесува лично или по препорачана пошта истовремено до договорниот орган и до Државната комисија.

(3) Денот на поднесување на жалбата по препорачана пошта се смета за ден на поднесување.

(4) Во случај на лично поднесување на жалбата договорниот орган е должен да му издаде на подносителот потврда за времето на приемот.
Член 215

Договорниот орган, најдоцна во рок од пет дена од приемот на жалбата, до Државната комисија ги доставува: 

· жалбата со сите прилози, податоци и доказ за датумот на приемот,

· одговорот на жалбата со образложение на фактите и правните наводи, како и жалбените барања, хронологија на постапката за доделување на договор за јавна набавка, со наводи за битните елементи на постапката за јавна набавка (проценета вредност, податоци за огласот, постапката на отворање на понудите, евалуација на понудите, одлука за избор и друго),

· целокупната документација за постапката со попис на прилозите,

· понудите на понудувачите, а најмалку на подносителот на жалбата, избраниот  и оние способни понудувачи кои имаат можност да бидат избрани и

· други докази за постоењето на претпоставени околности за донесување на законити одлуки, дејствија или пропуштања за преземање дејствија во постапката за доделување на договор за јавна набавка.
Член 216

(1) Постапката на правна заштита започнува со поднесување на жалбата, односно со барање за поништување на постапката за доделување на договор за јавна набавка заради недоставување документација до Државната комисија согласно со членот 222 од овој закон.

(2) Жалбата се изјавува во рок од осум дена односно три дена кај постапката со барање за прибирање на понуди од денот на:
· приемот на записникот од спроведениот технички дијалог, во однос на дејствијата или пропуштањето за преземање дејствија поврзани со спроведување на техничкиот дијалог,

· објавувањето на огласот за доделување на договор за јавна набавка во однос на податоците, дејствијата или пропуштањата за преземање дејствија од огласот,

· отворањето на понудите во однос на дејствијата или пропуштањата за преземање дејствија поврзани со тендерската документација, односно постапката за отворањето на понудите,

· истекот на рокот за донесување одлука за избор или за поништување на постапката согласно со членот 162 став (2) од овој закон во однос на пропуштањето за донесување на одлука за избор или за поништување на постапката во соодветниот рок,

· приемот на одлуката со која се одлучува за поединечно право од постапката за доделување на договор за јавна набавка, во однос на утврдувањето на способноста на пријавите за учество или евалуацијата на понудите и одлуката или

· сознанијата за незаконско водење на постапка за доделување на договор за јавна набавка, најдоцна во рок од една година од денот на завршувањето на спроведената постапка.
(3) Жалба се изјавува и во рок од три дена од приемот на известувањето за склучен договор врз основа на рамковна спогодба.

(4) Кога постапката завршува со електронска аукција, рокот за изјавување на жалбата во однос на утврдувањето на способноста на понудувачите и целосната евалуација на првичните понуди се смета од денот на прием на одлуката со која се одлучува за поединечно право од постапката за доделување на договор за јавна набавка по завршување на електронската аукција.

(5) Економскиот оператор кој пропуштил да изјави жалба во однос на одредбите од  ставот (2) на овој член, нема право на жалба во подоцнежната фаза на постапката за истиот правен основ.
Член 220

(1) Во постапката за правна заштита Државната комисија може да:

· го поништи решението на Советот,

· ја прекине постапката заради повлекување на  жалбата,

· ја отфрли жалбата заради ненадлежност, недозволеност, неуреденост, ненавременост,  поради тоа што е изјавена од неовластени лица и во случај на неисполнување на обврската од членот 212 став (2) на овој закон,

· ја одбие жалбата поради неоснованост,

· ја укине одлуката, или да ги поништи дејствијата во делот во кој се незаконски,

· му наложи на договорниот орган да ги преземе дејствијата од членот 162 став (2) на овој закон кои пропуштил да ги преземе, согласно со овој закон,

· ја поништи одлуката во случај кога во постапката за доделување на договор за јавна набавка е причинета таква неправилност која е причина за поништување според одредбите на овој закон и законите со кои се уредува управната постапка, и кога не е постапено според членот 215, а во врска со членот 222 став (4) од овој закон,

· одлучува за барања за надомест на трошоци во постапката или

· одлучува по предлог за продолжување на постапката за  јавна набавка.

(2) Државната комисија за главната работа одлучува со решение, а во останатите случаи со заклучок.

(3) Решението на Државната комисија е конечно. 

(4) Договорниот орган е должен да постапи по решението на Државната комисија, во спротивно ќе се смета дека не е спроведена постапка за доделување договор за јавна набавка согласно со овој закон.

(5) Договорниот орган задолжително ја известува Државната комисија за постапувањето по нејзиното решение со кое се усвоила жалбата во рок од десет дена од донесувањето на одлуката со која постапува по усвоената жалба, односно од преземање на дејствието што пропуштил да го преземе.
Член 222

(1) Ако договорниот орган  не постапи согласно со членот 215 на овој закон, подносителот на жалбата има право во рок од 30 дена од денот на поднесувањето на жалбата кај договорниот орган, да побара од Државната комисија да донесе одлука за поништување на целата постапка за доделување на договор за јавна набавка.

(2) Барањето од ставот (1) на овој член се поднесува до Државната комисија и ги содржи доказите за доставување на жалбата до договорниот орган, податоците за договорниот орган, предметот на договорот за јавна набавка и повикувањето на бројот на огласот, ако му се достапни.

(3) Државната комисија ќе го усвои предлогот на жалителот  во случај да се исполнети условите од ставот (2) на овој член.

(4) По истекот на рокот од 30 дена, во кој рок жалителот можел да побара поништување на целата постапка, ако договорниот орган сè уште не постапил според членот 215 од овој закон, Државната комисија може по службена должност да ја поништи целата постапка.
Член 224

(1) По жалбените предмети Државната комисија одлучува на седница со мнозинство од вкупниот број членови. 

(2) Државната комисија може да работи само доколку на седницата се присутни најмалку три члена. На седниците на Државната комисија задолжително присуствува претседателот и/или неговиот заменик.

(3) Член на Државната комисија не може да биде воздржан при гласање.

(4) Седниците на Државната комисија не се јавни.

(5) За постапката за советување и гласање се води посебен записник. Записникот го потпишуваат сите присутни членови на Државната комисија и записничарот.

(6) Државната комисија одлучува во рок од 15 дена од комплетирањето на документацијата по предметот, освен во случаите од членвите 14 став 17) и 216 став (2) алинеја 1 на овој закон кога одлучува во рок од 15 дена од денот на приемот на жалбата.

(7) Доколку Државната комисија не одлучи во рокот од ставот (6) на овој член, подносителот на жалбата може да го извести Државниот управен инспекторат во рок од пет работни дена. Формата и содржината на известувањето ги пропишува министерот за финансии.

(8) Инспекторот од Државниот управен инспекторат е должен во рок од десет дена од денот на приемот на известувањето од ставот (7) на овој член да изврши надзор во Државната комисија дали е спроведена постапката согласно со закон и во рок од три работни дена од денот на извршениот надзор да го информира подносителот на жалбата.

(9) Инспекторот од Државниот управен инспекторат по извршениот надзор согласно со закон донесува решение со кое ги задолжува претседателот и членовите на Државната комисија во рок од десет дена да одлучат по поднесеното барање, односно да одлучат по жалбата и да го известат инспекторот за донесениот акт. Кон известувањето се доставува копија од актот со кој одлучиле по поднесената жалба.

(10) Доколку претседателот и членовите на Државната комисија не одлучат во рокот од ставот (9) на овој член, инспекторот ќе поднесе барање за поведување прекршочна постапка за прекршок утврден во Законот за управната инспекција против претседателот и членовите на Државната комисија и ќе определи дополнителен рок од пет работни дена во кој претседателот и членовите на Државната комисија ќе одлучат по поднесената жалба за што во истиот рок ќе го известат инспекторот за донесениот акт. Кон известувањето се доставува копија од актот со кој одлучиле по поднесената жалба. Инспекторот во рок од три работни дена ќе го информира подносителот на жалбата за преземените мерки.

(11) Доколку претседателот и членовите на Државната комисија не одлучат и во дополнителниот рок од ставот (10) на овој член, инспекторот во рок од три работни дена ќе поднесе пријава до надлежниот јавен обвинител против претседателот и членовите на Државната комисија и во тој рок ќе го информира подносителот на жалбата за преземените мерки. 

(12) Доколку инспекторот не постапи по известувањето од ставот (8) на овој член, подносителот на барањето во рок од пет работни дена има право да поднесе приговор до писарницата на директорот на Државниот управен инспекторат. Доколку директорот нема писарница, барањето се поднесува во писарницата на седиштетот на Државниот управен инспекторат.

(13) Директорот на Државниот управен инспекторат е должен во рок од три работни дена од денот на приемот да го разгледа приговорот од ставот (12) на овој член и доколку утврди дека инспекторот не постапил по известувањето од подносителот на жалбата согласно со ставовите (8) и (9) и/или не поднесе пријава согласно со ставовите (10) и (11) на овој член, директорот на Државниот управен инспекторат ќе поднесе барање за поведување прекршочна постапка за прекршок утврден во Законот за управната инспекција за инспекторот и ќе определи дополнителен рок од пет работни дена во кој инспекторот ќе изврши надзор во Државната комисија дали е спроведена постапката согласно со закон и во рок од три работни дена од денот на извршениот надзор ќе го информира подносителот на жалбата за преземените мерки.

(14) Доколку инспекторот не постапи и во дополнителниот рок од ставот (13) на овој член, директорот на Државниот управен инспекторат ќе поднесе пријава до надлежниот јавен обвинител против инспекторот и во рок од три работни дена ќе го информира подносителот на жалбата за преземените мерки.

(15) Во случајот од ставот (14) на овој член, директорот на Државниот управен инспекторат веднаш, а најдоцна во рок од еден работен ден ќе овласти друг инспектор да го спроведе надзорот веднаш.

(16) Во случајот од ставот (15) на овој член, директорот на Државниот управен инспекторат во рок од три работни дена да го информира подносителот на жалбата за преземените мерки. 

(17) Доколку директорот на Државниот управен инспекторат не постапи согласно со ставот (13) на овој член, подносителот на жалбата може да поднесе пријава до надлежниот јавен обвинител во рок од осум работни дена.

(18) Доколку претседателот и членовите на Државната комисија не одлучат во рок од ставот (11) на овој член, подносителот на жалбата може да поведе управен спор пред судот надлежен за водење на управни спорови.

(19) Постапката пред судот надлежен за водење на управни спорови е итна.

(20) Одлуките се објавуваат на веб страницата на Државната комисија.
Член 232-г

(1) Тој што свесно презел дејствија спротивно на овој закон или свесно пропуштил да преземе дејствија кои бил должен да ги преземе согласно овој закон поради што е објавена постапка за доделување договор за јавна набавка без согласност на Советот во случаите кога нема најмалку пет производители / економски оператори што можат да ги исполнат барањата од техничките спецификации за поединечна ставка или за целиот дел спротивно на член 36-а ставот (1) на овој закон и со тоа за себе или за друг ќе оствари поголема имотна корист, или ќе предизвика поголема штета, ќе се казни со казна затвор до една година.

(2) Ако сторителот со извршување на делото од ставот (1) на овој член остварил за себе или за друг значителна имотна корист, или предизвикал значителна штета, ќе се казни со казна затвор од една до три години.

(3) Ако сторителот со извршување на делото од ставот (1) на овој член остварил за себе или за друг имотна корист од поголеми размери, или предизвикал штета од поголеми размери, ќе се казни со казна затвор од три до пет години.

(4) Тој што делото од ставот (1) на овој член ќе го стори од небрежност ќе се казни со затвор до шест месеци, за ставот (2) со затвор до една година и за ставот (3) со затвор од една до три години.

